
შესავალი 
 

წინამდებარე კვლევა შემუშავებულია გაეროს ერთობლივი პროგრამა 
„გენდერული თანასწორობის ხელშეწყობისთვის საქართველოში“ - საქართველოს 
სახალხო დამცველის გაძლიერების პროექტის ფარგლებში.  
 
კვლევის მიზანია შეზღუდული შესაძლებლობის მქონე ქალთა (გოგონათა) 
უფლებების (დასაქმება, განათლება, ჯანდაცვა, საოჯახო ურთიერთობები, 
შვილად აყვანის პროცედურები) დაცვის კუთხით  საქართველოს ეროვნული 
კანონმდებლობის ანალიზი. 

მეთოდოლოგია 
 
კვლევაზე მუშაობის მეთოდად გამოყენებულ იქნა სამაგიდო კვლევა, რომლის 
ფარგლებში განხორციელდა შეზღუდული შესაძლებლობის მქონე ქალთა 
(გოგონათა) უფლებების (დასაქმება, განათლება, ჯანდაცვა, მეუღლეთა და 
მშობლის უფლება-მოვალეობები, შვილად აყვანის პროცედურები) დაცვის 
კუთხით არსებული ნორმატიული აქტების ტექსტების შესწავლა და მათი 
ანალიზი.   
 
კვლევა ჩაატარა:  
ირინე ობოლაძე – გაეროს განვითარების პროგრამის ექსპერტი, იურისტი; 

 
• საქართველოს კონსტიტუცია 
• საქართველო შრომის კოდექსი 
• ზოგადი განათლების შესახებ საქართველოს კანონი 
• უმაღლესი განათლების შესახებ საქართველოს კანონი 
• ჯანმრთელობის დაცვის შესახებ საქართველოს კანონი 
• საქართველოს სამოქალაქო კოდექსი (შესაბამისი მუხლები) 
• შვილად აყვანისა და მინდობით აღზრდის შესახებ საქართველოს კანონი 

 
 
 

 



 
 

5 
 

შრომის უფლება  
 

შეზღუდული შესაძლებლობის მქონე პირთა უფლებების დაცვის შესახებ 
გაეროს 2006 წლის კონვენცია 

მუხლი 27.  შრომა და დასაქმება 
 

1. მონაწილე სახელმწიფოები აღიარებენ შეზღუდული შესაძლებლობის მქონე 
პირთა უფლებას შრომაზე, სხვებთან თანასწორობის საფუძველზე. 
აღნიშნული მოიცავს საკუთარი შრომით ცხოვრების უზრუნველყოფის 
შესაძლებლობის მოპოვების უფლებას, მაშინ როდესაც შრომითი ბაზარი და 
სამუშაო გარემო არის ღია, ინკლუზიური და მისაწვდომი შეზღუდული 
შესაძლებლობის მქონე პირთათვის. მონაწილე სახელმწიფოები, შესაბამისი 
საფეხურების გავლით, მათ შორის საკანონმდებლო დონეზე, იცავენ და ხელს 
უწყობენ შრომის უფლების რეალიზებას, მათ შორის მათთვის, ვინც 
შეზღუდვა მიიღო შრომითი მოვალეობის შესრულებისას, რათა:       
(ა) აიკრძალოს შეზღუდული შესაძლებლობით გამოწვეული ნებისმიერი 
დისკრიმინაცია დასაქმების ყველა ფორმასთან დაკავშირებულ საკითხებში, 
მათ შორის: სამუშაოზე აყვანის პირობები, დაქირავება და დასაქმება, 
სამუშაო ადგილის შენარჩუნება, სამსახურებრივი წინსვლა,Aსამუშაო ადგილის 
უსაფრთხოება და  ჯანსაღი გარემო; 

(ბ) დაცული იქნას შეზღუდული შესაძლებლობის მქონე პირთა თანაბარი 
უფლება შრომის სამართლიან და ხელსაყრელ პირობებზე, რაც მოიცავს 
თანაბარ შესაძლებლობებსა და ანაზღაურებას ერთი და იმავე შრომის 
შესრულებისათვის, უსაფრთხო და ჯანსაღ სამუშაო გარემოს, მათ შორის 
დაცვას ძალადობისაგან და uflebas პრეტენზიის დაკმაყოფილებაზე;  
(გ) უზრუნველოფილი იქნას შეზღუდული შესაძლებლობის მქონე პირთა 
თანაბარიUუფლება საკუთარი შრომის და პროფკავშირული უფლებების 
გამოყენებაზე; 
(დ) უზრუნველყოფილი იქნას შეზღუდული შესაძლებლობის მქონე 
პირთათვის, ტექნიკური და პროფესიული ორიენტაციის პროგრამების, 
დასაქმების სამსახურების, პროფესიული და უწყვეტი განათლების 
მისაწვდომობა;  
(ე) ხელი შეეწყოს შრომით ბაზარზე შეზღუდული შესაძლებლობის მქონე 
პირთა დასაქმებისა და სამსახურებრივი წინსვლის შესაძლებლობებს, ისევე 
როგორც სამუშაო ადგილის მოძიებას, შენარჩუნებასა და მუშაობის 
განახლებაში ხელშეწყობას;  

(ვ) გაფართოვდეს ინდივიდუალური შრომითი საქმიანობის, მეწარმეობის, 
კოოპერატივების განვითარებისა და საკუთარი ბიზნესის ორგანიზების 
შესაძლებლობები; 
(ზ) მოხდეს შეზღუდული შესაძლებლობის მქონე პირთა დასაქმება 
სახელმწიფო სექტორში; 
(თ) ხელი შეეწყოს შეზღუდული შესაძლებლობის მქონე პირთა კერძო 

სექტორში დასაქმებას შესაბამისი პოლიტიკისა და ზომების გატარებით, რაც 
შესაძლოა მოიცავდეს პოზიტიურ სამოქმედო პროგრამებს, სტიმულირებას და 
სხვა ზომებს; 
(ი) უზრუნველყოფილი იქნას სამუშაო ადგილის, შეზღუდული 
შესაძლებლობის მქონე პირთა საჭიროების შესაბამისად მოწყობა; 
(კ) ხელი შეეწყოს შეზღუდული შესაძლებლობის მქონე პირთა მიერ 

შრომითი გამოცდილების ღია შრომითი ბაზარზე მიღებას; 
(ლ)ხელი შეეწყოს შეზღუდული შესაძლებლობის მქონე პირთათვის 
პროფესიული და საკვალიფიკაციო რეაბილიტაციის, სამუშაო ადგილის 
შენარჩუნებისა და სამუშაოზე დაბრუნების პროგრამების განხორციელებას. 
2. მონაწილე სახელმწიფოებმა უნდა უზრუნველყონ შეზღუდული 
შესაძლებლობის მქონე პირთა მონობისა და დამოკიდებულ მდგომარეობაში 
ყოფნის, იძულებითი და სავალდებულო შრომისაგან დაცვა1.  

 
როგორც ვხედავთ კონვენციის აღნიშნული მუხლის მიხედვით შეზღუდული 
შესაძლებლობის მქონე პირთა შრომითი უფლება ფართო სპექტრითაა 
წარმოდგენილი, კონვენცია აღნიშნულ პირებს საზოგადოების სხვა წევრების 
თანაბრად ანიჭებს საკუთარი შრომით პირადი ცხოვრების უზრუნველყოფის 
უფლებას;  
 
შეზღუდული შესაძლებლობის მქონე პირებისათვის კონვენციით მინიჭებული 
შრომისა და დასაქმების უფლების სრულყოფილად რეალიზების მიზნით, 
სახელმწიფოებს ეკისრებათ მრავალმხრივი ვალდებულებები, მათ შორის 
საკანონმდებლო დონეზე მოახდინონ შეზღუდული შესაძლებლობის მქონე 
პირთა შრომითი უფლებების დაცვისა და ხელშეწყობის უზრუნველყოფა, 
შეიმუშაონ  აღნიშნულ პირთა საჭიროებებზე მორგებული ტექნიკური და 
პროფესიული ორიენტაციის პროგრამები; სხვადასხვა პროფესიის დაუფლების 
მიზნით ხელმისაწვდომი გახადონ შესაბამისი განათლების მიღება;  
 

                                                   
1 www.parliament.ge/.../1418_23909_928433_convenciakartuliteksti... 

კონვენციის მოთხოვნაა დასაქმების სფეროში ნებისმიერი სახის დისკრიმინაციის 
აკრძალვა, მათ შორის სამუშაოზე მიღების, სამსახურებრივი დაწინაურების,  
ერთი და იმავე სახის სამუშაოს შესრულებისას თანაბარი ანაზღაურების, 
უსაფრთხო და ჯანსაღი სამუშაო გარემოს შექმნის, ძალადობისაგან დაცვის, 
პროფესიულ კავშირებში გაწევრიანების თვალსაზრისით;  
 
შეზღუდული შესაძლებლობის მქონე პირებისათვის ხელმისაწვდომი უნდა იყოს 
დასაქმება და სამუშაო გარემო; ამ პირთა დასაქმებით უზრუნველყოფის მიზნით 
მათ უნდა გააჩნდეთ სხვებთან თანასწორ პირობებში შრომითი უფლებების 
განხორციელების უფლება; 
 
სახელმწიფო უნდა იცავდეს შეზღუდული შესაძლებლობის მქონე პირებს 
სავალდებულო და იძულებითი შრომისაგან; 
 
მნიშვნელოვანია კონვენციის დებულებები იმასთან მიმართებაში, რომ 
გაფართოვდეს შეზღუდული შესაძლებლობის მქონე პირთა ინდივიდუალური 
შრომითი საქმიანობა, მეწარმეობა, საკუთარი ბიზნესის ორგანიზების  
შესაძლებლობა;   
 
კერძო სექტორში შეზღუდული შესაძლებლობის მქონე პირთა დასაქმების 
ხელშეწყობის მიზნით სახელმწიფომ უნდა შეიმუშაოს შესაბამისი პოლიტიკა და 
გაატაროს სათანადო ზომები, შემუშავებულ იქნას პოზიტიური სამოქმედო 
პროგრამა და სტიმულირების მექანიზმები. 
 
შეზღუდული შესაძლებლობის მქონე პირები დასაქმებულ უნდა იქნან 
სახელმწიფო დაწესებულებებში; 
 
კონვენციით დადგენილი შრომისა და დასაქმების მარეგულირებელი  ნორმები 
გამოყენებულ უნდა იქნას შეზღუდული შესაძლებლობის  მქონე პირთა შრომითი 
საქმიანობის ნებისმიერ ეტაპზე. აღნიშნული წესები თანაბრად ვრცელდება 
პირებზე, რომლებიც არიან სამუშაოს მაძიებლები, არიან დასაქმებულნი, 
სამსახურებრივი დაწინაურების დროს, ასევე იმ პირების მიმართ, რომლებმაც 
შესაძლებლობის შეზღუდვა მიიღეს შრომითი საქმიანობის განხორციელების 
პერიოდში და სურთ მუშაობის გაგრძელება.  
 
კონვენციის მოთხოვნათა პრაქტიკულ ჭრილში განხორციელების მიზნით 
სახელმწიფოებმა უნდა მიაღწიონ იმ შედეგებს, რომ შეზღუდული 
შესაძლებლობის მქონე პირების მიერ საზოგადოების სხვა წევრების თანაბრად 

გახდეს შესაძლებელი შრომითი უფლებების რეალიზება, დაცულ იქნან 
დისკრიმინაციისგან, ხდებოდეს მათი სამსახურებრივი დაწინაურება. 
სახელმწიფოს, კერძო დამსაქმებლების, პროფესიული კავშირებისა და თვით 
შეზღუდული შესაძლებლობის მქონე პირების ერთობლივი ძალისხმევით 
უზრუნველყოფილ იქნას მათი სოციალური და ეკონომიკური ინტეგრაცია. 
 
 

საქართველოს კონსტიტუცია 

 
საქართველოს კონსტიტუციის 30–ე მუხლის თანახმად:  
 
1.   შრომა თავისუფალია.  
2. სახელმწიფო ვალდებულია ხელი შეუწყოს თავისუფალი მეწარმეობისა და 
კონკურენციის განვითარებას. აკრძალულია მონოპოლიური საქმიანობა, გარდა 
კანონით დაშვებული შემთხვევებისა. მომხმარებელთა უფლებები დაცულია 
კანონით.  
3. შრომითი ურთიერთობის მომწესრიგებელ საერთაშორისო შეთანხმებათა 
საფუძველზე სახელმწიფო იცავს საქართველოს მოქალაქეთა შრომით უფლებებს 
საზღვარგარეთ.  
4. შრომითი უფლებების დაცვა, შრომის სამართლიანი ანაზღაურება და 
უსაფრთხო, ჯანსაღი პირობები, არასრულწლოვნისა და ქალის შრომის პირობები 
განისაზღვრება ორგანული კანონით. 
 
კონსტიტუციის მე–14 მუხლის თანახმად ყველა ადამიანი დაბადებით 
თავისუფალია და კანონის წინაშე თანასწორია განურჩევლად რასისა, კანის 
ფერისა, ენისა, სქესისა, რელიგიისა, პოლიტიკური და სხვა შეხედულებებისა, 
ეროვნული, ეთნიკური და სოციალური კუთვნილებისა, წარმოშობისა, 
ქონებრივი და წოდებრივი მდგომარეობისა, საცხოვრებელი ადგილისა2.  
 
კონსტიტუციით დადგენილი დისკრიმინაციის ამკრძალავი ნორმა თანაბრად 
ვრცელდება ქვეყნის ძირითადი კანონით დადგენილ ყველა უფლებასთან 
მიმართებაში. 
 
 

                                                   
2 https://matsne.gov.ge/index.php?option=com_ldmssearch&view=docView&id=30346&lang=ge 

საქართველოს ორგანული კანონი „საქართველოს შრომის კოდექსი“ 
 
საქართველოს ორგანული კანონი „საქართველოს შრომის კოდექსი“ აწესრიგებს 
საქართველოს ტერიტორიაზე შრომით და მის თანმდევ ურთიერთობებს, თუ 
ისინი განსხვავებულად არ რეგულირდება სხვა სპეციალური კანონით ან 
საქართველოს საერთაშორისო ხელშეკრულებებით. 
შრომის კოდექსის მოქმედება თანაბრად ვრცელდება საქართველოში მცხოვრებ 
პირებზე.  
კოდექსის მე-2 მუხლის მე-3 ნაწილის თანახმად შრომით და 
წინასახელშეკრულებო ურთიერთობებში აკრძალულია ნებისმიერი სახის 
დისკრიმინაცია რასის, კანის ფერის, ენის, ეთნიკური და სოციალური 
კუთვნილების, ეროვნების, წარმოშობის, ქონებრივი და წოდებრივი 
მდგომარეობის, საცხოვრებელი ადგილის, ასაკის, სქესის, სექსუალური 
ორიენტაციის, შეზღუდული შესაძლებლობის, რელიგიური, საზოგადოებრივი, 
პოლიტიკური ან სხვა გაერთიანებისადმი, მათ შორის, პროფესიული 
კავშირისადმი კუთვნილების, ოჯახური მდგომარეობის, პოლიტიკური ან სხვა 
შეხედულების გამო.  
როგორც ვხედავთ საქართველოს შრომის კოდექსი ითვალისწინებს 
დისკრიმინაციის აკრძალვას შეზღუდული შესაძლებლობის ნიშნით. 
ამავე მუხლის მე-5 ნაწილის თანახმად დისკრიმინაციად არ ჩაითვლება პირთა 
განსხვავების აუცილებლობა, რომელიც გამომდინარეობს სამუშაოს არსიდან, 
სპეციფიკიდან ან მისი შესრულების პირობებიდან, ემსახურება კანონიერი 
მიზნის მიღწევას და არის მისი მიღწევის თანაზომიერი და აუცილებელი 
საშუალება. 
 
ქალის შრომის უფლებასთან მიმართებაში კოდექსი რამდენიმე მუხლს შეიცავს. 
საქართველოს ორგანული კანონის საქართველოს შრომის კოდექსის მე-4 მუხლის 
მე-5 ნაწილის თანახმად აკრძალულია ორსულ ან მეძუძურ ქალთან შრომითი 
ხელშეკრულების დადება მძიმე, მავნე და საშიშპირობებიანი სამუშაოების 
შესასრულებლად. 

 
ამავე კოდექსის მე-17 მუხლის მე-2 ნაწილის თანახმად აკრძალულია ორსული ან 
ახალნამშობიარები ქალის, შეზღუდული შესაძლებლობის მქონე პირის, 
არასრულწლოვნის ზეგანაკვეთურ სამუშაოზე დასაქმება მისი თანხმობის გარეშე.  
 
ორსული, ახალნამშობიარები ან მეძუძური ქალის, ასევე არასრულწლოვნის 
შრომითი უფლებების დაცვის კუთხით კოდექსის მე-18 მუხლის თანახმად 
აკრძალულია ამ პირთა დასაქმება ღამის სამუშაოზე (22 საათიდან 6 საათამდე), 

ხოლო 3 წლამდე ასაკის ბავშვის მომვლელის ან შეზღუდული შესაძლებლობის 
მქონე პირის დასაქმება – მისი თანხმობის გარეშე.  
კოდექსის მე-19 მუხლი ადგენს დამატებით შესვენებას მეძუძური ქალისათვის: 
„დასაქმებულს, რომელიც მეძუძური ქალია და კვებავს ერთ წლამდე ასაკის 
ბავშვს, მისი მოთხოვნის საფუძველზე ეძლევა დამატებითი შესვენება დღეში 
არანაკლებ 1 საათისა; ბავშვის კვებისათვის შესვენება ითვლება სამუშაო დროში 
და ანაზღაურდება“. 
კოდექსის მე-6 თავი განსაზღვრავს დასაქმებულისათვის ორსულობის, 
მშობიარობისა და ბავშვის მოვლის გამო, ახალშობილის შვილად აყვანის გამო, 
ასევე ბავშვის მოვლის გამო დამატებითი შვებულების მიცემის წესს. 
 
2013 წლის სექტემბრის თვეში კოდექსში შესული ცვლილებების თანახმად, 
რომლებიც ამოქმედდა 2014 წლის პირველი იავრიდან, დადგენილია, რომ 
დასაქმებულს თავისი მოთხოვნის საფუძველზე ეძლევა ორსულობის, 
მშობიარობისა და ბავშვის მოვლის გამო შვებულება 730 კალენდარული დღის 
ოდენობით. აქედან  ანაზღაურებადია 183 კალენდარული დღე, ხოლო 
მშობიარობის გართულების ან ტყუპის შობის შემთხვევაში – 200 კალენდარული 
დღე.   
 
კანონით გათვალისწინებული შვებულება დასაქმებულს თავისი 
შეხედულებისამებრ შეუძლია გადაანაწილოს ორსულობისა და მშობიარობის 
შემდგომ პერიოდებზე.  
 
კოდექსში შესული ცვლილებების თანახმად ასევე გაიზარდა ორსულობის, 
მშობიარობისა და ბავშვის მოვლის გამო შვებულებისა და ახალშობილის შვილად 
აყვანის გამო შვებულების ანაზღაურება. ცვლილებების თანახმად შვებულება 
ანაზღაურდება საქართველოს სახელმწიფო ბიუჯეტიდან, საქართველოს 
კანონმდებლობით დადგენილი წესით. ორსულობის, მშობიარობისა და ბავშვის 
მოვლის გამო ანაზღაურებადი შვებულების, აგრეთვე ახალშობილის შვილად 
აყვანის გამო ანაზღაურებადი შვებულების პერიოდზე გასაცემი ფულადი 
დახმარების ოდენობაა არაუმეტეს 1000 ლარისა. დამსაქმებელი და დასაქმებული 
შეიძლება შეთანხმდნენ დამატებით ანაზღაურებაზე.  
 
აღნიშნული ცვლილება ამოქმედდა 2014 წლის პირველი იანვრიდან და 
გავრცელდება იმ დასაქმებულებზე, რომლებიც 2014 წლის 1 იანვრიდან 
ისარგებლებენ ორსულობის, მშობიარობისა და ბავშვის მოვლის გამო 
შვებულებითა და ახალშობილის შვილად აყვანის გამო შვებულებით3.  

                                                   
3 https://matsne.gov.ge/index.php?option=com_ldmssearch&view=docView&id=1155567&lang=ge 

შრომის კოდექსის 35-ე მუხლის მიხედვით დადგენილია უსაფრთხო და ჯანსაღი 
სამუშაო გარემოს უფლება. აღნიშნული მუხლის მე-7 ნაწილის თანახმად 
დამსაქმებელი ვალდებულია უზრუნველყოს ორსული ქალის დაცვა ისეთი 
შრომისაგან, რომელიც საფრთხეს უქმნის მის ან ნაყოფის კეთილდღეობას, 
ფიზიკურ და ფსიქიკურ ჯანმრთელობას4. 

 
საქართველოს შრომის კოდექსის 37-ე მუხლის თანახმად, რომელიც 
განსაზღვრავს შრომითი ხელშეკრულების შეწყვეტის საფუძვლებს, დაუშვებელია 
დასაქმებულის გათავისუფლება დისკრიმინაციის საფუძვლით, ასევე 
დასაქმებული ქალის მიერ თავისი ორსულობის შესახებ დამსაქმებლისთვის 
შეტყობინებიდან ორსულობის, მშობიარობისა და ბავშვის მოვლის გამო,  
ახალშობილის შვილად აყვანის გამო  შვებულების, ასევე  ბავშვის მოვლის გამო 
დამატებითი შვებულების განმავლობაში შრომითი ხელშეკრულების შეწყვეტა, 
გარდა ამავე კოდექსით გათვალისწინებული საფუძვლებისა. 
 
კოდექსში უკვე განხორციელებული ცვლილებების შემდეგ იგეგმება შრომის 
კოდექსის რეფორმირების მეორე ტალღა, რომელიც გენდერული ასპექტების 
მხედველობაში მიღებას ითხოვს.  
 
მორიგი ცვლილებების დროს გათვალისწინებულ უნდა იქნას საერთაშორისო და 
ადგილობრივი ორგანიზაციების მიერ მომზადებული რეკომენდაციების პაკეტი. 
ცვლილებათა კანონპროექტის თანახმად წინასახელშეკრულებო ურთიერთობის 
დროს და შრომითი ხელშეკრულების დადებამდე დამსაქმებელი 
უფლებამოსილი იქნება მოიპოვოს ის ინფორმაცია კანდიდატის შესახებ, 
რომელიც ესაჭიროება მისი დასაქმების თაობაზე გადაწყვეტილების მისაღებად, 
გარდა იმ ინფორმაციისა, რომელიც არ არის დაკავშირებული სამუშაოს 
შესრულებასთან, არ ესაჭიროება კანდიდატის კონკრეტული სამუშაოს 
შესრულების თაობაზე გადაწყვეტილების მისაღებად და შეიძლება ეხებოდეს  
კანდიდატის ოჯახურ და ქონებრივ მდგომარეობას, ორსულობას, სექსუალურ 
ორიენტაციას, რელიგიურ  და პოლიტიკურ შეხედულებებს. 
 
ქალი და მამაკაცი თანაბარ შრომის პირობებში უნდა სარგებლობდნენ თანაბარი 
ანაზღაურებით, დამსაქმებლის მიერ უზრუნველყოფილ უნდა იქნას ქალისა და 
მამაკაცის თანაბარ პირობებში დაწინაურების, ფულადი კომპენსაციისა და სხვა 
შრომის პირობების გათვალისწინება.  

                                                                                                                                                            
 მუხლი 54 
4 https://matsne.gov.ge/index.php?option=com_ldmssearch&view=docView&id=1155567&lang=ge 

ცვლილებები ასევე ითვალისწინებს აკრძალვას,  შეზღუდული შესაძლებლობის 
მქონე პირის, არასრულწლოვნის, ორსული, ახალნამშობიარები ან მეძუძური 
ქალის, 1 წლამდე ასაკის ბავშვის ან 18 წლამდე ასაკის შეზღუდული 
შესაძლებლობის მქონე პირის მომვლელის მივლინებაში გაგზავნის დროს მათი 
თანხმობის გარეშე. 
 
აღნიშნულ პირთა ინტერესების გათვალისწინება სავალდებულო იქნება 
დამსაქმებლისთვის ცვლიანობის განრიგის დამტკიცებისას.  
 
კანონპროექტის თანახმად აკრძალვა ეხება შეზღუდული შესაძლებლობის მქონე 
პირის, არასრულწლოვნის, ორსული, ახალნამშობიარები ან მეძუძური ქალის, 3 
წლამდე ასაკის ბავშვის ან 18 წლამდე ასაკის შეზღუდული შესაძლებლობის 
მქონე პირის მომვლელის ზეგანაკვეთურ სამუშაოზე დასაქმებას ამ პირთა 
თანხმობის გარეშე, ასევე ღამით მუშაობის შეზღუდვას. 
გარკვეული ცვლილებები იგეგმება მეძუძური ქალისთვის დამატებითი 
შესვენების ნაწილში(მუხლი 19). ერთ წლამდე ასაკის ბავშვის კვებისთვის 
განსაზღვრული დამატებითი შესვენების გამოყენება, დღეში არანაკლებ 1 
საათისა, ქალისთვის შესაძლებელი იქნება ერთდროულად ან ნაწილ-ნაწილ 
სამუშაო დღის ნებისმიერ მონაკვეთში. 
 
ცვლილებთა კანონპროექტის თანახმად ორსულს, ახალნამშობიარებს ან მეძუძურ 
ქალს, რომელიც კვებავს ერთ წლამდე ასაკის ბავშვს, მისი მოთხოვნის 
საფუძველზე ეძლევა დამატებითი შესვენება მისი და ბავშვისათვის საჭირო 
სამედიცინო გამოკვლევებისა და სამედიცინო მომსახურების მისაღებად თვეში 
არაუმეტეს 8 საათის ოდენობით. ამ დროს დასაქმებულმა დამსაქმებელს უნდა 
წარუდგინოს სამედიცინო გამოკვლევებისა და სამედიცინო მომსახურების 
გამოყენების დამადასტურებელი დოკუმენტაცია. 
 
რაც შეეხება დასაქმებული ქალის შვებულებას ორსულობის და მშობიარობის 
გამო (მუხლი 27), ცვლილებების დამტკიცების შემთხვევაში მუხლის 
დასახელებას დაემატება  მშობლის შვებულება ბავშვის მოვლის გამო, მუხლის 
რედაქტირება კი გათვალისწინებულია შემდეგი სახით: დასაქმებულ ქალს 
მოთხოვნის საფუძველზე ეძლევა შვებულება ორსულობის, მშობიარობის და 
ბავშვის მოვლის გამო. ბავშვის მოვლის გამო შვეულების გამოყენება შეიძლება 
მშობლის მოთხოვნის საფუძველზე ორივე მშობლის მიერ. ორივე მშობლის მიერ 
გამოყენებული შვებულების საერთო ხანგრძლივობა არ უნდა აღემატებოდეს 730 

კალენდარულ დღეს ორსულობის, მშობიარობის და ბავშვის მოვლის პერიოდის 
ჩათვლით.  
 
აღნიშნული ცვლილება ხელს შეუწყობს მშობლის უფლება-მოვალეობების 
თანაბარ გადანაწილებას ორივე მშობელზე. 
 
ცვლილებების განხორციელება იგეგმება ასევე დასაქმებულის შრომის პირობების 
დაცვისა და შრომის ხელშეკრულების შეწყვეტის ნაწილში. 
 
 
 
 

საჯარო სამსახურის შესახებ საქართველოს კანონი 
საქართველოში სახელმწიფო სექტორში შრომით ურთიერთობას არეგულირებს 
„საჯარო სამსახურის შესახებ“ საქართველოს კანონი, რომელიც განსაზღვრავს 
საჯარო სამსახურის ორგანიზაციის სამართლებრივ საფუძვლებს, მოსამსახურის 
სამართლებრივ მდგომარეობას, აწესრიგებს საჯარო სამსახურის 
განხორციელებასთან დაკავშირებულ ურთიერთობებს.  
 
სახელმწიფო დაწესებულებებში ქალის შრომის უფლებასთან დაკავშირებულ 
ნორმები კანონის რამდენიმე მუხლითაა დადგენილი. კერძოდ, „საჯარო 
სამსახურის შესახებ“ საქართველოს კანონის 46-ე მუხლის თანახმად 
რეგულირდება მოხელის სამსახურებრივი პირობების დროებით შემსუბუქება და 
მისი დროებით გადაყვანა ჯანმრთელობის მდგომარეობის შესაბამის 
თანამდებობაზე, სამედიცინო დასკვნის საფუძველზე.  
 
მოხელისათვის სამსახურებრივი პირობების შემსუბუქების და მისი შესაბამისი 
გადაყვანის შეუძლებლობის შემთხვევაში, სამედიცინო დასკვნაში მითითებული 
ვადის გათვალისწინებით მოხელე თავისუფლდება თანამდებობრივი უფლება-
მოვალეობების შესრულებისაგან, მაგრამ არა უმეტეს 3 თვისა. აღნიშნული 
მოთხოვნები ვრცელდება ფეხმძიმე ქალებზე ფეხმძიმობის პერიოდში.  
 
მოხელე ქალის სამსახურიდან განთავისუფლების შეზღუდვა დაწესებულია 
კანონის 111-ე მუხლის თანახმად, რომლის მე-2 ნაწილის მიხედვით მოხელე 
(ქალი) არ შეიძლება განთავისუფლდეს სამსახურიდან ორსულობის ან ბავშვის 3 
წლის ასაკამდე აღზრდის პერიოდში შტატების შემცირების, ხანგრძლივი 

შრომისუუნარობის ან ჯანმრთელობის მდგომარეობის, აგრეთვე ატესტაციის 
შედეგების გამო. 
 
საჯარო სამსახურში დასაქმებულ ქალებს საერთო წესის თანახმად მიეცემათ 
ორსულობის, მშობიარობისა და ბავშვის მოვლის გამო, ახალშობილის შვილად 
აყვანის გამო შვებულება. 
 
უნდა აღინიშნოს, რომ „საჯარო სამსახურის შესახებ“ საქართველოს კანონით არ 
არის სათანადოდ დარეგულირებული სახელმწიფო დაწესებულებში 
დასაქმებული ქალის შრომითი უფლებები. კანონში არც დისკრიმინაციის 
ამკრძალავი ზოგადი ნორმა დევს.  
 
რაც შეეხება საქართველოს შრომის კოდექსის მოქმედებას საჯარო მოხელეებზე, 
საჯარო სამსახურის შესახებ საქართველოს კანონის მე-14 მუხლის თანახმად 
საქართველოს შრომის კანონმდებლობა მოხელეებსა და დამხმარე 
მოსამსახურეებზე ვრცელდება ამ კანონით განსაზღვრულ თავისებურებათა 
გათვალისწინებით. 
 
რაც შეეხება ზოგადად შეზღუდული შესაძლებლობის მქონე პირთა დასაქმებას, 
დღემდე გადაუჭრელ პრობლემად რჩება ამ პირთა სამუშაო ადგილებით 
უზრუნველყოფა; 
 
საქართველოში არ არსებობს ოფიციალური სტატისტიკა იმის შესახებ თუ 
რამდენი შეზღუდული შესაძლებლობის მქონე პირია დასაქმებული კერძო და 
საჯარო სექტორში. 
 
არის შემთხვევები, როცა კერძო დამსაქმებლის მხრიდან ადგილი აქვს 
შეზღუდული შესაძლებლობის მქონე პირთა სამუშაოდან დათხოვნის ფაქტებს. 
მ/წელს საქართველოს სახალხო დამცველს მიმართა სს „საქართველოს ფოსტა“-
დან გათავისუფლებულმა შეზღუდული შესაძლებლობის მქონე ქალმა ლ.ქ.5, 
რომელიც არაერთგზის გახდა სამუშაოდან გათავისუფლების ობიექტი. 
 
 
 

                                                   
5 საქმე N0893–11/2-06.03.2013 

განათლების უფლება 
 

შეზღუდული შესაძლებლობის მქონე პირთა უფლებების დაცვის შესახებ 
გაეროს 2006 წლის კონვენცია 

 

მუხლი 24 . განათლება 
მონაწილე სახელმწიფოები აღიარებენ შეზღუდული შესაძლებლობის მქონე 
პირთა უფლებას განათლებაზე. ამ უფლების დისკრიმინაციის გარეშე და თანაბარ 
პირობებში რეალიზებისათვის, მონაწილე სახელმწიფოები უზრუნველყოფენ 
ინკლუზიური განათლების სისტემის დანერგვასა და მთელი ცხოვრების 
მანძილზე განათლების მიღების მისაწვდომობას.  

კონვენციით აღიარებული განათლების უფლება ემსახურება პიროვნების 
შესაძლებლობების სრულ გამოვლენას და მის რეალიზებას, შეზღუდული 
შესაძლებლობის მქონე პირთა ნიჭის, შემოქმედებითი უნარების განვითარებას, 
მათ ეფექტურ ჩართვას საზოგადოებაში. 

შეზღუდული შესაძლებლობის მქონე პირთა განათლების უფლების რეალიზების 
მიზნით სახელმწიფომ არ უნდა დაუშვას ამ პირთა გარიყვა ზოგადი განათლების 
სისტემიდან; მათთვის სხვა პირთა მსგავსად თანაბრად მისაწვდომი უნდა იყოს 
უფასო დაწყებითი და საბაზო განათლების მიღება, რაც გულისხმობს სასწავლო 
დაწესებულებების ინკლუზიურ, ხარისხიან და გეოგრაფიულ მისაწვდომობას, 
ასევე უზრუნველყოფილ უნდა იქნას მათი ინდივიდუალური საჭიროებების 
გათვალისწინება. 

განათლების პროცესსა და საზოგადოებრივ ცხოვრებაში შეზღუდული 
შესაძლებლობის მქონე პირების სრული და თანაბარი ჩართულობის მიზნით 
სახელმწიფოებმა ხელი უნდა შეუწყონ ბრაილის შრიფტის, გამაძლიერებელი 
და ალტერნატიული მეთოდების, ურთიერთობის ხერხებისა და ფორმატების, 
ასევე ორიენტაციისა და მობილურობის უნარ-ჩვევების ათვისებას, 
თანატოლთა მხრიდან მხარდაჭერას.  
 
სმენის შეზღუდვის მქონე  პირებისთვის სახელმწიფოს მიერ მხარდაჭერილ 
უნდა იქნას ჟესტების ენის შესწავლა;  
 
უზრუნველყოფილ უნდა იქნას მხედველობის, სმენისა და მეტყველების 
შეზღუდვის მქონე პირების, მათ შორის ბავშვების განათლების უფლების 

რეალიზება ინდივიდისათვის შესაფერი და საჭირო საკომუნიკაციო ენების, 
მეთოდებისა და ხერხების გამოყენებით, რათა მაქსიმალურად იქნას 
ხელშეწყობილი ცოდნის ათვისება და განვითარება.  
 
აღნიშნული უფლების რეალიზების უზრუნველსაყოფად, მონაწილე 
სახელმწიფოების მიერ მიღებულ უნდა იქნას შესაბამისი ზომები, რათა 
სწავლების პროცესში ჩართული იქნან ჟესტების ენის და/ან ბრაილის ანბანის 
მცოდნე, მათ შორის შეზღუდული შესაძლებლობის მქონე პედაგოგები, 
რომელთა დახმარებით ასევე გადამზადდებიან განათლების სხვადასხვა 
საფეხურზე მომუშავე პედაგოგები და პერსონალი.  
 
კონვენციის მონაწილე სახელმწიფოები უზრუნველყოფენ შეზღუდული 
შესაძლებლობის მქონე პირთათვის ზოგადი, უმაღლესი, პროფესიული, 
სხვადასხვა კურსებისა და უწყვეტი განათლების თანაბარ მისაწვდომობას 
ყოველგვარი დისკრიმინაციის გარეშე.  

 
 

საქართველოს კონსტიტუცია 
საქართველოს კონსტიტუციის 35-ე მუხლით აღიარებულია განათლების 
უფლება. აღნიშნული მუხლის თანახმად ყველას აქვს განათლების მიღებისა და 
მისი ფორმის არჩევის უფლება; სახელმწიფო უზრუნველყოფს ქვეყნის 
საგანმანათლებლო სისტემის ჰარმონიზაციას საერთაშორისო საგანმანათლებლო 
სივრცეში; სკოლამდელ აღზრდას სახელმწიფო უზრუნველყოფს კანონით 
დადგენილი წესით. დაწყებითი და საბაზო განათლება სავალდებულოა. ზოგად 
განათლებას კანონით დადგენილი წესით სრულად აფინანსებს სახელმწიფო. 
მოქალაქეებს უფლება აქვთ კანონით დადგენილი წესით, სახელმწიფოს 
დაფინანსებით მიიღონ პროფესიული და უმაღლესი განათლება;  
 
სახელმწიფო მხარს უჭერს საგანმანათლებლო დაწესებულებებს კანონით 
დადგენილი წესით.  
 
 

ზოგადი განათლების შესახებ საქართველოს კანონი 
ზოგადი განათლების შესახებ საქართველოს კანონი აწესრიგებს საქართველოში 
ზოგადსაგანმანათლებლო საქმიანობის განხორციელების პირობებს, ზოგადი 
განათლების მართვისა და დაფინანსების პრინციპებსა და წესს, ადგენს ყველა 

ზოგადსაგანმანათლებლო დაწესებულების (ორგანიზაციულ-სამართლებრივი 
ფორმის მიუხედავად) სტატუსს, მათი დაფუძნების, საქმიანობის, 
რეორგანიზაციის, ლიკვიდაციის, ავტორიზაციისა და აკრედიტაციის წესს, 
აგრეთვე ზოგადსაგანმანათლებლო დაწესებულების მასწავლებელთა 
საქმიანობის წარმართვის პირობებსა და წესს. 
 
აღნიშნული კანონის მე-9 მუხლის თანახმად ყველას აქვს სრული ზოგადი 
განათლების მიღების თანაბარი უფლება, რათა სრულად განავითაროს თავისი 
პიროვნება  და შეიძინოს ის ცოდნა და უნარ-ჩვევები, რომლებიც აუცილებელია 
კერძო და საზოგადოებრივ ცხოვრებაში წარმატების მიღწევის თანაბარი 
შესაძლებლობებისთვის. დაწყებითი და საბაზო განათლების მიღება 
სავალდებულოა. ამავე მუხლში საუბარია სპეციალური საგანმანათლებლო 
საჭიროების მქონე მოსწავლისათვის სწავლების პროცესის განხორციელების 
მექანიზმებზე; კანონით დადგენილია მათი ჩართვა ზოგადსაგანმანათლებლო 
პროცესში თანატოლებთან ერთად - ინკლუზიური განათლება. 
 

ზოგადი განათლების სფეროში სახელმწიფო პოლიტიკის ძირითადი მიზნების 
მიღწევის მიზნით სახელმწიფო უზრუნველყოფს ინკლუზიური განათლების 
დანერგვას (მუხლი 3); 

საქართველოს განათლებისა და მეცნიერების სამინისტრო ზოგადი განათლების 
სფეროში უფლებამოსილების განხორციელებისას იღებს ზომებს ყველა 
მოსწავლის, მათ შორის, სპეციალური საგანმანათლებლო საჭიროების მქონე 
მოსწავლეების მიერ ზოგადი განათლების მისაღებად; ... შეიმუშავებს 
ინკლუზიური განათლების დანერგვის, განვითარებისა და მონიტორინგის 
წესებს, აგრეთვე სპეციალური საგანმანათლებლო საჭიროების მქონე მოსწავლეთა 
იდენტიფიკაციის მექანიზმს (მუხლი 26); მათთვის იქმნება ეროვნულ სასწავლო 
გეგმაზე დაფუძნებული ინდივიდუალური სასწავლო გეგმა ან/და დამატებითი 
სასწავლო პროგრამა, რომლის შესაბამისადაც ხორციელდება ამ პირთა სწავლება, 
სოციალური ადაპტაცია და საზოგადოებრივ ცხოვრებაში ინტეგრაცია. ასეთ 
შემთხვევებში აღნიშნული მოსწავლის დაფინანსებას უზრუნველყოფს 
სახელმწიფო. 
 
აღნიშნული კანონის თანახმად ზოგადსაგანმანათლებლო დაწესებულების 
ვალდებულებაა შეზღუდული შესაძლებლობების მქონე მოსწავლეებისათვის 



 
 

18 
 

დააწესოს შეღავათები მათი სწავლისა და აღზრდისათვის აუცილებელი 
პირობების შესაქმნელად (მუხლი 33)6; 

 

 

უმაღლესი განათლების შესახებ საქართველოს კანონი 
უმაღლესი განათლების შესახებ საქართველოს კანონი სხვა რიგ საკითხებთან 
ერთად აწესრიგებს საქართველოში უმაღლესი საგანმანათლებლო საქმიანობის 
განხორციელების პროცესს; 

უმაღლესი განათლების ძირითადი მიზნების მისაღწევად სახელმწიფო 
უზრუნველყოფს აღნიშნულ სფეროში ყოველგვარი დისკრიმინაციის აკრძალვას, 
მათ შორის აკადემიური, რელიგიური თუ ეთნიკური კუთვნილების ან/და 
შეხედულების, სქესის, სოციალური წარმოშობისა და სხვა ნიშნით (მუხლი 3, 
პუნქტი 2, „თ“ ქვეპუნქტი); კანონით ანალოგიური ვალდებულება აქვს 
დაკისრებული უმაღლეს საგანმანათლებლო დაწესებულებას (მუხლი 3, პუნქტი 
3,  „კ“ ქვეპუნქტი);  

უმაღლესი საგანმანათლებლო დაწესებულება ზრუნავს შეზღუდული 
შესაძლებლობების მქონე სტუდენტთათვის სწავლის პირობების შესაქმნელად 
(მუხლი 3, პუნქტი 3,  „დ“ ქვეპუნქტი); 

აღნიშნული კანონის 43-ე მუხლის (სტუდენტის უფლებები) თანახმად უმაღლესი 
საგანმანათლებლო დაწესებულება შეზღუდული შესაძლებლობების მქონე 
სტუდენტებისთვის აწესებს შეღავათებს მათი სრულფასოვანი განათლებისათვის 
აუცილებელი პირობების შესაქმნელად, რაც განისაზღვრება საქართველოს 
კანონმდებლობით და უმაღლესი საგანმანათლებლო დაწესებულების 
წესდებით7. 

საკანონმდებლო აქტებით დადგენილი რეგულაციების მიუხედავად, 
განათლების უფლების რეალიზება შეზღუდული შესაძლებლობის მქონე 
პირებისათვის, განსაკუთრებით რეგიონებში მცხოვრები პირებისთვის, 
სათანადოდ არ ხდება.  
 
ამ პირთა სპეციალურ საჭიროებებთან დაკავშირებით კანონმდებლობა მხოლოდ 
ზოგად ჩანაწერებს შეიცავს და არ არის გაწერილი მათი პრაქტიკაში რეალიზების 
გზები და საშუალებები. 
                                                   
6 https://matsne.gov.ge/index.php?option=com_ldmssearch&view=docView&id=29248 
7 https://matsne.gov.ge/index.php?option=com_ldmssearch&view=docView&id=32830&lang=ge 

ჯანმრთელობის დაცვის უფლება 
 

შეზღუდული შესაძლებლობის მქონე პირთა უფლებების დაცვის შესახებ 
გაეროს 2006 წლის კონვენცია 

 
მუხლი 25. ჯანმრთელობა 
მონაწილე სახელმწიფოები აღიარებენ შეზღუდული შესაძლებლობის მქონე 
პირთა უფლებას ისარგებლონ ჯანმრთელობის დაცვის მაქსიმალურად 

მისაღწევი სტანდარტებით, შეზღუდული შესაძლებლობის საფუძველზე 
აღმოცენებული ყოველგვარი დისკრიმინაციის გარეშე. მონაწილე 
სახელმწიფოები იღებენ ყველა შესაბამის ზომას, შეზღუდული 
შესაძლებლობის მქონე პირთათვის ჯანდაცვის სფეროს სამსახურების 
მისაწვდომობის უზრუნველყოფისათვის; ითვალისწინებენ გენდერულ 

სპეციფიკას, მათ შორის ჯანმრთელობის მდგომარეობის გამო 

სარეაბილიტაციო მომსახურებაში.  
 
აღნიშნული უფლების სრულყოფილად რეალიზების მიზნით  შეზღუდული 
შესაძლებლობის მქონე პირები უზრუნველყოფილ უნდა იქნან ჯანდაცვის 
თანაბარი სტანდარტების, ხარისხისა და დონის უფასო მომსახურებითა და 
პროგრამებით, მათ შორის სექსუალური და რეპროდუქციული 
ჯანმრთელობის სფეროსა და  ზოგადად მოსახლეობაზე გათვლილი 
საზოგადოებრივი პროგრამებით; 
 
უნდა მოხდეს დაავადების ადრეული დიაგნოსტიკა, საჭიროების შემთხვევაში 
შესაბამისი კორექცია, რაც უზრუნველყოფს  ამა თუ იმ სახის შეზღუდვის 
პრევენციას და მის მინიმუმადე დაყვანას, როგორც ბავშვებში, ასევე ზრდასრულ 
პირებში. 
 
სამედიცინო მომსახურების მიწოდების დროს მნიშვნელოვანია გეოგრაფიული 
ხელმისაწვდომობის ფაქტორის გათვალისწინება, მათ შორის სოფლად; 
 
ჯანდაცვის სფეროს წარმომადგენლებს ევალებათ, ეთიკური სტანდარტების 
დაცვით, თანაბარი ხარისხის მომსახურება გაუწიონ შეზღუდული 

შესაძლებლობის მქონე პირებს, მათი თავისუფალი და ინფორმირებული 
თანხმობის საფუძველზე; 
 
დაუშვებელია უარი ჯანდაცვისა და სამედიცინო მომსახურების 
განხორციელების დროს, რომელიც შეიძლება დაფუძნებულ იყოს  შეზღუდულ 

შესაძლებლობაზე; 
 
აკრძალულია შეზღუდული შესაძლებლობის მქონე პირთა დისკრიმინაცია 
სამედიცინო დაზღვევისა და სიცოცხლის დაზღვევის დროს.  
 
 

საქართველოს კონსტიტუცია 

 
ქვეყნის უზენაესი კანონის 37-ე მუხლის თანახმად ყველას აქვს უფლება 
ისარგებლოს ჯანმრთელობის დაზღვევით, როგორც ხელმისაწვდომი 
სამედიცინო დახმარების საშუალებით. კანონით დადგენილი წესით 
განსაზღვრულ პირობებში უზრუნველყოფილია უფასო სამედიცინო დახმარება; 
სახელმწიფო აკონტროლებს ჯანმრთელობის დაცვის ყველა დაწესებულებას, 
სამკურნალო საშუალებათა წარმოებას და ამ საშუალებებით ვაჭრობას; ყველას 
აქვს უფლება ცხოვრობდეს ჯანმრთელობისათვის უვნებელ გარემოში. 
  
საქართველოს კონსტიტუციის გარდა ჯანმრთელობის დაცვის სფეროს 
არეგულირებს საქართველოს კანონი  „ჯანმრთელობის დაცვის შესახებ“, 
საქართველოს კანონი „პაციენტის უფლებების შესახებ“, საქართველოს კანონი 
„საზოგადოებრივი ჯანმრთელობის შესახებ“, სხვა საკანონმდებლო და 
კანონქვემდებარე ნორმატიული აქტები. 
  
 

„ჯანმრთელობის დაცვის შესახებ“ საქართველოს კანონი 

 
„ჯანმრთელობის დაცვის შესახებ“ საქართველოს კანონი აწესრიგებს 
ურთიერთობებს სახელმწიფო ხელისუფლების ორგანოებს და ფიზიკურ და 
იურიდიულ პირებს შორის მოქალაქეთა ჯანმრთელობის დაცვის სფეროში.  
 
აღნიშნული კანონის მე-6 მუხლის თანახმად: არ დაიშვება პაციენტის 

დისკრიმინაცია რასის, კანის ფერის, ენის, სქესის, აღმსარებლობის, პოლიტიკური 
და სხვა შეხედულებების, ეროვნული, ეთნიკური და სოციალური კუთვნილების, 
წარმოშობის, ქონებრივი და წოდებრივი მდგომარეობის, საცხოვრებელი 
ადგილის, დაავადების, სექსუალური ორიენტაციის ან პირადული უარყოფითი 
განწყობის გამო.  
 
41-ე მუხლის თანახმად პაციენტს უფლება აქვს ჰქონდეს სრული ინფორმაცია 
მისი ჯანმრთელობის მდგომარეობის შესახებ. გამონაკლის შემთხვევას 
არეგულირებს საქართველოს კანონი „საექიმო საქმიანობის შესახებ.  
 
კანონის 42-ე მუხლი ადგენს  მედიცინის მუშაკთა და სამედიცინო 
დაწესებულების ყველა თანამშრომლის მოვალეობას, დაიცვას სამედიცინო 
(საექიმო) საიდუმლო, გარდა იმ შემთხვევებისა როცა კონფიდენციალური 
ინფორმაციის გამჟღავნებას მოითხოვს გარდაცვლილი პირის ნათესავი ან 
კანონიერი წარმომადგენელი, სასამართლო, საგამოძიებო ორგანოები, ან ეს 
აუცილებელია საზოგადოებრივი უსაფრთხოების უზრუნველსაყოფად, სხვათა 
უფლებებისა და თავისუფლებების დასაცავად.  
 
„ჯანმრთელობის დაცვის შესახებ“ საქართველოს კანონის 22-ე თავით 
დადგენილია ნორმები, რომლებიც ემსახურებიან უსაფრთხო დედობისა და 
ბავშვთა ჯანმრთელობის დაცვას. 
 
კანონის 132-ე მუხლით სახელმწიფო ხელს უწყობს უსაფრთხო დედობას, 
საწარმოებსა და დაწესებულებებში ბავშვთა მოვლისათვის საჭირო პირობების 
შექმნის და დაფინანსების საკანონმდებლო უზრუნველყოფას, დედათა და 
ბავშვთა უფლებების დაცვის აუცილებლობის შესახებ საზოგადოებრივი აზრის 
ჩამოყალიბებას; ორსული ქალის სამედიცინო მეთვალყურეობა, მშობიარობისა 
და მშობიარობისშემდგომი სამედიცინო დახმარება უზრუნველყოფილია 
საქართველოს კანონმდებლობის შესაბამისად.  
 
ქალთა ჯანმრთელობის დაცვის კუთხით სახელმწიფოს პრიორიტეტულ ამოცანას 
წარმოადგენს აბორტების შემცირება.  
 
„ჯანმრთელობის დაცვის შესახებ“ საქართველოს კანონის 139-ე მუხლის მე-2 
პუნქტის თანახმად ორსულობის ნებაყოფლობითი შეწყვეტა ნებადართულია 
მხოლოდ სათანადო უფლების მქონე სამედიცინო დაწესებულებაში, 
სერტიფიცირებული ექიმის მიერ, თუ: ა) ორსულობის ხანგრძლივობა არ 
აღემატება თორმეტ კვირას; ბ) ორსულს სამედიცინო დაწესებულებაში ჩაუტარდა 

წინასწარი გასაუბრება და გასაუბრებიდან ოპერაციამდე გასულია სამი დღის 
მოსაფიქრებელი ვადა. გასაუბრების დროს ექიმმა უპირატესობა უნდა მიანიჭოს 
ნაყოფის სიცოცხლის დაცვას. არჩევანი ქალის პრეროგატივაა.  
თორმეტ კვირაზე მეტი ხანგრძლივობის ორსულობის შემთხვევაში აბორტი 
ნებადართულია მხოლოდ სამედიცინო და სოციალური ჩვენებების მიხედვით 
(მუხლი 140)8. 
 
 

„პაციენტის უფლებების შესახებ“ საქართველოს კანონი 

 
„პაციენტის უფლებების შესახებ“ საქართველოს კანონის მიზანია მოქალაქის 
უფლებების დაცვა ჯანმრთელობის დაცვის სფეროში, აგრეთვე მისი პატივისა და 
ღირსების ხელშეუხებლობის უზრუნველყოფა. 
 
აღნიშნული კანონის თანახმად საქართველოს თითოეულ მოქალაქეს უფლება 
აქვს სამედიცინო მომსახურების ყველა გამწევისაგან მიიღოს ქვეყანაში 
აღიარებული და დანერგილი პროფესიული და სამომსახურეო სტანდარტების 
შესაბამისი სამედიცინო მომსახურება. 
 
კანონის მე-6 მუხლი შეიცავს დისრიმინაციის ამკრძალავ ნორმას. კერძოდ, 
აკრძალულია პაციენტის დისკრიმინაცია რასის, კანის ფერის, ენის,  სქესის, 
გენეტიკური მემკვიდრეობის, რწმენისა და აღმსარებლობის, პოლიტიკური და 
სხვა  შეხედულებების,  ეროვნული, ეთნიკური და სოციალური კუთვნილების,  
წარმოშობის,  ქონებრივი და წოდებრივი მდგომარეობის, საცხოვრებელი 
ადგილის, დაავადების, სექსუალური ორიენტაციის ან პირადული უარყოფითი 
განწყობის გამო. 
 
„პაციენტის უფლებების შესახებ“ საქართველოს კანონი იცავს პაციენტის პირადი 
ცხოვრების კონფიდენციალობას და ხელშეუხებლობას, როგორც პაციენტის 
სიცოცხლეში, ისე მისი სიკვდილის შემდეგ (მუხლი 27). 
 
სამედიცინო მომსახურების გამწევის მიერ კონფიდენციალური ინფორმაციის 
გამჟღავნება დასაშვებია მხოლოდ კანონით დადგენილ შემთხვევებში. 
 
ორსულისა და მეძუძური დედის უფლებები დაცულია კანონის მე-7 თავის 

                                                   
8 https://matsne.gov.ge/index.php?option=com_ldmssearch&view=docView&id=29980 

მიხედვით. 
 
აღნიშნულ პირებს უფლება აქვთ სამედიცინო მომსახურების გამწევისაგან 
მიიღონ სრული, ობიექტური, დროული და გასაგები ინფორმაცია ორსულობის, 
მშობიარობის ან ლოგინობის პერიოდში დაგეგმილი ნებისმიერი სამედიცინო 
ჩარევის შემთხვევაში ნაყოფზე ან ახალშობილზე შესაძლო პირდაპირი ან ირიბი 
მავნე ზემოქმედების შესახებ (მუხლი 35). 
 
მშობიარეს უფლება აქვს მიიღოს გადაწყვეტილება მისთვის და ნაყოფისთვის 
სამედიცინო მომსახურების გაწევის შესახებ; მშობიარეს არა აქვს უფლება უარი 
თქვას ისეთ სამედიცინო მომსახურებაზე, რომელიც უზრუნველყოფს ცოცხალი 
ნაყოფის დაბადებას და რომელიც მშობიარის ჯანმრთელობისა და 
სიცოცხლისათვის მინიმალური რისკის მატარებელია (მუხლი 36). 
 
მელოგინე ქალს უფლება აქვს გვერდით იყოლიოს ახალშობილი, თუ 
სამედიცინო მომსახურების გამწევი, ბავშვის ჯანმრთელობის მდგომარეობასთან 
დაკავშირებით მის სხვაგან გადაყვანას არ გადაწყვეტს, აგრეთვე საკუთარი 
შეხედულებისამებრ კვებოს ახალშობილი (მუხლი 38)9. 
 
არსებული სამართლებრივი რეგულაციების მიუხედავად სათანადოდ არ არის 
რეალიზებული შეზღუდული შესაძლებლობის მქონე პირთა ჯანმრთელობის 
დაცვის უფლება. 
 
შეზღუდული შესაძლებლობის მქონე პირებს, ისევე როგორც ჩვენი ქვეყნის 
მოსახლეობის უმეტესობას არა აქვს ინფორმაცია კანონდებლობით მათთვის 
მინიჭებული უფლებების შესახებ. 
 
შეზღუდული შესაძლებლობის მქონე პირების მიერ ნებისმიერი უფლების 
რეალიზების დროს ერთ-ერთ მთავარ პრობლემად რჩება გარემოს 
ხელმისაწვდომობის მკვეთრი შეზღუდვა. 
 
შეზღუდული შესაძლებლობის მქონე პირთა განსაკუთრებული საჭიროებების 
გათვალისწინების თობაზე საუბარია საქართველოს სახალხო დამცველის 
ყოველწლიურ ანგარიშებში, ასევე გაეროს განვითარების პროგრამის ფარგლებში 
გამოცემულ არაერთ კვლევაში. 
 

                                                   
9 https://matsne.gov.ge/index.php?option=com_ldmssearch&view=docView&id=16978&lang=ge - 
„პაციენტის უფლებების შესახებ“ საქართველოს კანონი 



 
 

24 
 

საოჯახო ურთიერთობები, მშობლის უფლება-მოვალოებების 
განხორციელება 

 

შეზღუდული შესაძლებლობის მქონე პირთა უფლებების დაცვის შესახებ 
გაეროს 2006 წლის კონვენცია 

მუხლი 23. საცხოვრებლისა და ოჯახის პატივისცემა  
მონაწილე სახელმწიფოები იღებენ ეფექტურ და შესაბამის ზომებს, 
შეზღუდული შესაძლებლობის მქონე პირთა მიმართ დისკრიმინაციის 
აღმოსაფხვრელად, ქორწინებასთან, ოჯახთან, მშობლის ფუნქციებთან და 
პირად ურთიერთობებთან დაკავშირებულ ყველა საკითხთან მიმართებაში.  
 
საცხოვრებლისა და ოჯახის პატივისცემის უფლების უზრუნველყოფის მიზნით 
საქორწინო ასაკის შეზღუდული შესაძლებლობის მქონე ყველა პირს თანაბრად 
აქვს ქორწინებასა და ოჯახის შექმნის უფლება, მეუღლეთა თავისუფალი 
არჩევანისა და გაცნობიერებული თანხმობის საფუძველზე;     
 
კონვენციით გარანტირებულია შეზღუდული შესაძლებლობის მქონე პირთა 
უფლება, მიიღონ თავისუფალი და საპასუხისმგებლო  გადაწყვეტილება 
შვილების რაოდენობასა და მათ დაბადებას შორის ინტერვალზე, ასევე 
მიიღონ მათი ასაკისათვის შესაფერისი ინფორმაცია და განათლება 
რეპროდუქციულ, ოჯახის დაგეგმვის საკითხებზე.  
 
კონვენციის მონაწილე სახელმწიფოებმა შესაბამისი დამხარება უნდა გაუწიონ 
შეზღუდული შესაძლებლობის მქონე პირებს ამ უფლებათა რეალიზებაში;  
 
უზრუნველყოფილ უნდა იქნას შეზღუდული შესაძლებლობის მქონე პირების, 
მათ შორის ბავშვების მიერ ფერტილობის შენარჩუნების უფლება, სხვებთან 
თანასწორობის საფუძველზე; 
 
კონვენცია ცნობს შეზღუდული შესაძლებლობის მქონე პირთა უფლება-
მოვალეობებს მეურვეობის, მზრუნველობის, შვილად აყვანისა და სხვა მსგავს 
ინსტიტუტებთან მიმართებაში. ამასთან ნებისმიერ შემთხვევაში, უპირატესობა 
ენიჭება ბავშვის ინტერესებს. სახელმწიფოს შესაბამისი ინსტიტუტები 
სათანადო  დახმარებას უწევენ შეზღუდული შესაძლებლობის მქონე პირებს 
ბავშვების აღზრდასა და მშობლის უფლება-მოვალეობების განხორციელებაში; 

უზრუნველყოფილ უნდა იქნას შეზღუდული შესაძლებლობის მქონე ბავშვების 
ოჯახში ცხოვრების უფლება სხვებთან  თანასწორობის საფუძველზე. ამ 
უფლების რეალიზების, ასევე შეზღუდული შესაძლებლობის მქონე ბავშვების 
დამალვის, მიტოვების, უარყოფის ან სეგრეგაციის თავიდან აცილებისათვის, 
მონაწილე სახელმწიფოები, შეზღუდული შესაძლებლობის მქონე ბავშვებსა 
და მათ ოჯახებს წინასწარ აწვდიან ამომწურავ ინფორმაციას, მომსახურებას 
და დახმარებას. 
 
სახელმწიფოებმა უნდა უზრუნველყონ, რომ შეზღუდული შესაძლებლობის 
მქონე ბავშვები არ იქნან დაშორებული მშობლებისაგან მათი სურვილის 
საწინააღმდეგოდ, გარდა იმ შემთხვევებისა, როდესაც ბავშვის უპირატესი 
ინტერესიდან გამომდინარე, შესაბამისი სამართლებრივი პროცედურების 
დაცვით ხდება ასეთი გადაწყვეტილების მიღება. 
   
კონვენციის იმპერატული მოთხოვნაა, რომ ბავშვები არანაირი პირობით არ 

შეიძლება დაშორებული იქნან მშობლებისაგან თავად მათი, ერთ-ერთი ან 
ორივე მშობლის შეზღუდული შესაძლებლობის გამო.  
 
იმ შემთხვევაში, როდესაც ოჯახი ვერ ახერხებს შეზღუდული 
შესაძლებლობის მქონე ბავშვზე მზრუნველობას, მონაწილე სახელმწიფოებს 
გააჩნიათ ვალდებულება, მიიღონ ყველა ზომა ალტერნატიული ზრუნვის 
ორგანიზებისათვის, შედარებით შორეული სანათესაოს ჩართვით, ხოლო 

ასეთი შესაძლებლობის არარსებობის შემთხვევაში კი, ოჯახურ გარემოსთან 
მიახლოვებული გარემოს შექმნით.     

 

 

საქართველოს სამოქალაქო კოდექსი 

 
საქართველოს სამოქალაქო კოდექსი აწესრიგებს პირთა თანასწორობაზე 
დამყარებულ კერძო ხასიათის ქონებრივ, საოჯახო და პირად ურთიერთობებს10. 
კოდექსის მე-2 მუხლის თანახმად სამოქალაქო კანონმდებლობა უნდა 
შეესაბამებოდეს საქართველოს კონსტიტუციას, რაც თავისთავად გულისხმობს, 
რომ სამოქალაქო სამართალბრუნვაში აკრძალულია დისკრიმინაცია სხვადასხვა 
ნიშნით. 
                                                   
10 https://matsne.gov.ge/index.php?option=com_ldmssearch&view=docView&id=31702 

სამოქალაქო კოდექსის საოჯახო სამართლის წიგნი ადგენს დაქორწინებისა და  
ქორწინების შეწყვეტის წესსა და პირობებს, მეუღლეთა უფლება-მოვალეობებს, 
ასევე მშობლების უფლებებსა და მოვალეობებს შვილების მიმართ. 
 
 

ქორწინება 
 
ქორწინება არის ოჯახის შექმნის მიზნით ქალისა და მამაკაცის ნებაყოფლობითი 
კავშირი, რომელიც რეგისტრირებულია კანონით დადგენილი წესით. 
 
სამოქალაქო კოდექსის 1151-ე მუხლით დადგენილია ქორწინების რეგისტრაციის 
მნიშვნელობა, რომლის თანახმად მეუღლეთა უფლება-მოვალეობებს წარმოშობს 
მხოლოდ საქართველოს კანონმდებლობით დადგენილი წესით 
რეგისტრირებული ქორწინება. 
 
დაქორწინებისათვის აუცილებელია საქორწინო ასაკი და დასაქორწინებელ 
პირთა თანხმობა.  
 
კოდექსის 1120-ე მუხლი ადგენს ქორწინების დამაბრკოლებელ გარემოებებს. 
აღნიშნული მუხლის თანახმად ქორწინება არ დაიშვება: 
ა. იმ პირთა შორის, რომელთაგან თუნდაც ერთი დაქორწინებულია სხვასთან;     
ბ. პირდაპირ აღმავალი ან დამავალი შტოს ნათესავებს შორის;  
გ. ბიოლოგიურ და არაბიოლოგიურ და-ძმას შორის; 
დ. მშვილებელსა და ნაშვილებს შორის;  
ე. იმ პირებს შორის,რომელთაგან თუნდაც ერთი სულით ავადმყოფობის ან 
ჭკუასუსტობის გამო სასამართლოს მიერ ცნობილია ქმედუუნაროდ.  
  
როგორც ვხედავთ ჩვენს კანონმდებლობაში ჯერ კიდევ რჩება ჩანაწერი იმასთან 
დაკავშირებით, რომ  ქორწინების დამაბრკოლებელ ერთ-ერთ გარემოებად 
ითვლება იმ პირებს შორის ქორწინება, რომელთაგან თუნდაც ერთი სულით 
ავადმყოფობის ან ჭკუასუსტობის გამო სასამართლოს მიერ ცნობილია 
ქმედუუნაროდ. აღნიშნული ნორმა მენტალური შეზღუდვის მქონე პირებს 
ფაქტიურად უკრძალავს პირადი ცხოვრების მოწყობის უფლებას, რაც 
ეწინააღმდეგება გაეროს 2006 წლის შეზღუდული შესაძლებლობის მქონე პირთა 
კონვენციით დადგენილ მიდგომებს. 

დაქორწინებისას და საოჯახო ურთიერთობებში დისკრიმინაციის ამკრძალავ 
ნორმას შეიცავს კოდექსის 1153-ე მუხლი, რომლის მიხედვით არ დაიშვება 
უფლებათა პირდაპირი ან არაპირდაპირი შეზღუდვა, პირდაპირი ან 
არაპირდაპირი უპირატესობის მინიჭება წარმოშობის, სოციალური და ქონებრივი 
მდგომარეობის, რასობრივი და ეროვნული კუთვნილების, სქესის, განათლების, 
ენის, რელიგიისადმი დამოკიდებულების, საქმიანობის სახეობისა და ხასიათის, 
საცხოვრებელი ადგილისა და სხვა გარემოებათა მიხედვით.  
 
სამწუხაროდ ამ ჩამონათვალში არ ფიგურირებს დისკრიმინაციის აკრძალვა 
შეზღუდული შესაძლებლობის ნიშნით. 
 
რაც შეეხება მეუღლეთა ქონებრივ უფლებებსა და მოვალეობებს მეუღლეთა 
თანასაკუთრებად ითვლება მათ მიერ ქორწინების განმავლობაში შეძენილი 
ქონება, თუ ამ პირთა შორის გაფორმებული საქორწინო ხელშეკრულებით სხვა 
რამ არ არის დადგენილი.  
 
ასეთ ქონებაზე მეუღლეთა თანასაკუთრების უფლება წარმოიშობა მაშინაც, თუ 
ერთ-ერთი მათგანი ეწეოდა საოჯახო საქმიანობას, უვლიდა შვილებს ან სხვა 
საპატიო მიზეზის გამო არ ჰქონია დამოუკიდებელი შემოსავალი.  
 
საქორწინო ხელშეკრულება  
 
კოდექსის თანახმად მეუღლეებს შეუძლიათ დადონ საქორწინო ხელშეკრულება, 
რომლითაც განისაზღვრება მათი ქონებრივი უფლებები და მოვალეობები 
როგორც ქორწინების განმავლობაში, ისე განქორწინებისას (მუხლი 1172 ).  
 
სამოქალაქო კოდექსის მოქმედი ნორმების თანახმად მეუღლეები მოვალენი 
არიან მატერიალურად დაეხმარონ ერთმანეთს. ასეთ დახმარებაზე უარის 
თქმისას ან/და სარჩოს მიცემის შესახებ მეუღლეთა შორის შეთანხმების 
არარსებობისას სასამართლო წესით სარჩოს მიღების უფლება აქვთ: 
შრომისუუნარო მეუღლეს, რომელიც მატერიალურ დახმარებას საჭიროებს; ასევე 
ცოლს ორსულობის პერიოდში და ბავშვის დაბადებიდან სამი წლის 
განმავლობაში (მუხლი 1182).  
 
შრომისუუნარო მეუღლე, რომელსაც დახმარება სჭირდება მეუღლისაგან, სარჩოს 
მიღების უფლებას ინარჩუნებს განქორწინების შემდეგაც, თუ იგი 
შრომისუუნარო გახდა განქორწინებამდე, ან ერთი წლის განმავლობაში 
განქორწინების დღიდან (მუხლი 1183).   



 
 

28 
 

 
 

მშობლების უფლებები და მოვალეობები შვილების მიმართ 
 
საქართველოს სამოქალქო კოდექსის თანახმად დადგენილია მშობელთა 
თანასწორუფლებიანობა შვილების მიმართ (მუხლი 1197) 
  
სამოქალაქო კოდექსით დადგენილია მშობლის უფლებებისა და მოვალეობების 
შეზღუდვა (მუხლი 1205), შეჩერება( მუხლი 12051), ჩამორთმევა( მუხლი 1206)11. 
მშობლის უფლებები და მოვალეობები შეიძლება შეიზღუდოს მხოლოდ 
სასამართლოს გადაწყვეტილებით, თუ კოდექსით სხვა რამ არ არის დადგენილი. 
სასამართლოს შეუძლია შეზღუდოს მშობლის ერთი ან რამდენიმე უფლება და 
მოვალეობა მშობლის სხვა უფლებებისა და მოვალეობებისაგან 
დამოუკიდებლად. 
 
საქართველოს სამოქალაქო კოდექსის (მუხლი 1205) თავდაპირველი რედაქცია 
მხოლოდ მშობლის უფლების ჩამორთმევას იცნობდა. 2007 წლის დეკემბერში 
აღნიშნულ მუხლში განხორციელებული ცვლილების შესაბამისად 
კანონმდებლობაში შემოვიდა ცნება „მშობლის უფლების შეზღუდვა“. აღნიშნული 
ცვლილების განხორციელება უკავშირდება იმ ფაქტს, რომ ამ პერიოდში 
ქვეყანაში მიღებულ იქნა კანონი „მინდობით აღზრდის შესახებ“(დღეს ეს კანონი 
ძალადაკარგულია და მის ნაცვლად მოქმედებს „შვილად აყვანისა და მინდობით 
აღზრდის შესახებ“ საქართველოს კანონი). აღნიშნულ კანონზე ქვემოთ გვექნება 
საუბარი. 
 
მშობლის უფლების შეზღუდვის მარეგულირებელი ნორმა მწვავედ შეეხოთ 
შეზღუდული შესაძლებლობის მქონე, ასევე სოციალურად დაუცველ პირებს 
(მშობლებს), რომლებსაც კანონის საფუძველზე ფაქტიურად წაერთვათ უფლება 
აღზარდონ თავიანთი შვილები. ოჯახების გაძლიერების ნაცვლად, ამ პირების 
მიმართ ადგილი აქვს მშობლის წარმომადგენლობითი უფლებამოსილების 
შეზღუდვას და მათი შვილების განთავსება ხდება მიმღებ ოჯახებში, რომლებიც 
საკმაოდ სოლიდური ანაზღაურების სანაცვლოდ ახორციელებენ თავიანთ 
მოვალეობებს - ბავშვის მოვლას და აღზრდას. 
 
შეზღუდული შესაძლებლობის და სოციალურად დაუცველი მშობლების 
უფლებებზე ასევე უარყოფითად იმოქმედა საქართველოს სამოქალაქო კოდექსის 
                                                   
11 https://matsne.gov.ge/index.php?option=com_ldmssearch&view=docView&id=31702 



 
 

29 
 

12051-ე მუხლში 2012 წლის 19 ივნისის კანონით (N6494) განხორციელებულმა 
ცვლილებამ, რომლის თანახმად აღნიშნულ მუხლს დაემატა მე-5 პუნქტი: 
„მშობლის უფლება-მოვალეობები შეჩერებულად ითვლება მშობლის 
(მშობლების) მიერ საკუთარი ქმედებით ან უმოქმედობით გამოხატული ბავშვის 
მიტოვებისას, როდესაც ბავშვი განთავსებულია 24-საათიან სახელმწიფო 
ზრუნვაში. ამ შემთხვევაში მშობლის უფლება-მოვალეობების შეჩერება 
მოქმედებს შეჩერების საფუძვლების არსებობის ვადით“.  

აღნიშნული ცვლილებით, მშობლებს, რომლებიც არიან შეზღუდული 
შესაძლებლობის მქონე პირები, ცხოვრობენ შეზღუდული შესაძლებლობის მქონე 
პირთა პანსიონატებში, სადაც არ აქვთ საშუალება თავისთან იყოლიონ შვილები 
და იძულებული ხდებიან განათავსონ ბავშვები 24 საათიან სახელმწიფო ზრუნვის 
დაწესებულებებში, უჩერდებათ მშობლის უფლება-მოვალეობები.  

აღნიშნულ პირთა ე.წ. „ქმედება“ და „უმოქმედობა“ გამოიხატება იმით, რომ მათ 
არ გააჩნიათ მუდმივი, არც დროებითი საცხოვრებელი (გარდა პანსიონატისა), 
სადაც შეძლებენ საკუთარ შვილებთან ერთად ცხოვრებას და მათ აღზრდას, 
შესაბამისად “ტოვებენ“ შვილებს. 

არსებულ პირობებში მათ მუდმივად შეზღუდული შეიძლება ჰქონდეთ მშობლის 
უფლების განხორციელება.   
 
როცა ქორწინებაზე, მეუღლეთა და მშობელთა უფლება-მოვალეობებზე 
ვსაუბრობთ, არ შეიძლება მხედველობის მიღმა დავტოვოთ ისეთი 
მნიშვნელოვანი პრობლემა, როგორიცაა მარტოხელა დედობა და აღნიშნული 
ცნების სამართლებრივი სტატუსის განმარტების არარსებობა ქართულ 
კანონმდებლობაში, თუ არ ჩავთვლით იმ ფაქტს, რომ საქართველოს სახელმწიფო 
მეთაურის 1995 წლის 21 მაისის N62 განკარგულების (საქართველოს 
რესპუბლიკაში მცხოვრებ მრავალშვილიან და მარტოხელა დედათა სოციალური 
მდგომარეობის გაუმჯობესების ზოგიერთ ღონისძიებათა შესახებ) თანახმად 
საქართველოს რესპუბლიკაში მცხოვრებ მრავალშვილიან და მარტოხელა 
დედათა სოციალური მდგომარეობის რამდენადმე გაუმჯობესების მიზნით: 
მარტოხელა დედად ჩაითვალოს საქართველოს მოქალაქე, რომელიც ზრდის: - 
არარეგისტრირებული ქორწინებიდან დაბადებულ ბავშვებს, თუ დაბადების 
მოწმობაში შეტანილი არ არის ჩანაწერი ბავშვის მამის შესახებ და, რომელიც 
იღებს სახელმწიფო დახმარების ბავშვის მოვლა-პატრონობისა და 
აღზრდისათვის; - შვილად აყვანილ ბავშვს, თუ დედა ბავშვის აყვანის მომენტში 
არ ყოფილა რეგისტრირებულ ქორწინებაში.  

შემდეგ განკარგულებით გაწერილია საქართველოს რესპუბლიკაში მცხოვრებ 
მრავალშვილიან და მარტოხელა დედათა სოციალური მდგომარეობის 
რამდენადმე გაუმჯობესების მიზნით გასატარებელ ღონისძიებათა ჩამონათვალი.  
 
როგორც უკვე ითქვა გარდა აღნიშნულისა, კანონმდებლობაში არ არსებობს 
ჩანაწერი, რომელიც მარტოხელა დედის სტატუსს განმარტავს და სახელმწიფოს 
დაავალდებულებს იზრუნოს მარტოხელა დედების სოციალურ 
კეთილდღეობაზე.  
 

შვილება 
 
 საქართველოს სამოქალქო კოდექსის თანახმად (მუხლი 1239) შვილება (შვილად 
აყვანა) დაიშვება მხოლოდ არასრულწლოვანი ბავშვის კეთილდღეობისა და 
ინტერესებისათვის, თუკი მოსალოდნელია, რომ მშვილებელსა და ნაშვილებს 
შორის წარმოიშვას ისეთივე ურთიერთობა, როგორიცაა მშობელსა და შვილებს 
შორის.  
 
კოდექსის 1245-ე მუხლის თანახმად მშვილებელი შეიძლება იყოს ნებისმიერი 
სრულწლოვანი ქმედუნარიანი პირი, გარდა იმ პირისა, რომელსაც ჩამორთმეული 
ან შეზღუდული აქვს მშობლის უფლება-მოვალეობები მშობლის უფლებების 
განუხორციელებლობისა და მოვალეობების შეუსრულებლობის ან არაჯეროვნად 
განხორციელების/შესრულების გამო. მშვილებელი არ შეიძლება იყოს ასევე პირი, 
რომელსაც ავადმყოფობის ან მორალური თვისებების გამო არ შეუძლია 
განახორციელოს მშობლის უფლებები. 

  
მშვილებლის განცხადებით შვილად აყვანის შესახებ  გადაწყვეტილების მიღება 
ხდება  სასამართლოს მიერ მშვილებლის ან შვილად ასაყვანის საცხოვრებელი 
ადგილის მიხედვით, მეურვეობისა და მზრუნველობის ორგანოს დასკვნის 
შემდეგ (მუხლი 1242). 
 
არასრუწლოვნის შვილად აყვანასთან დაკავშირებულ რეგულაციებს ადგენს 
როგორც საქართველოს სამოქალაქო კოდექსი, ასევე „შვილად აყვანისა და 
მინდობით აღზრდის შესახებ“  საქართველოს კანონი. 

შვილად აყვანისა და მინდობით აღზრდის შესახებ საქართველოს კანონი 
 
„შვილად აყვანისა და მინდობით აღზრდის შესახებ“ საქართველოს კანონის 
მიზანია საქართველოს კონსტიტუციით, საქართველოს საერთაშორისო 
ხელშეკრულებებითა და შეთანხმებებით და საქართველოს სხვა ნორმატიული 
აქტებით აღიარებული პრინციპების საფუძველზე ხელი შეუწყოს ბავშვის 
ოჯახურ გარემოში აღზრდის უპირატესი უფლების განხორციელებას, 
უზრუნველყოს შვილად აყვანისა და მინდობით აღზრდის სისტემის გამართული 
ფუნქციონირება და შვილად აყვანისა და მინდობით აღზრდის პროცედურებში 
მონაწილე ყველა პირის უფლებათა დაცვა, ხელი შეუწყოს უფლებამოსილი 
ორგანოების მიერ საქართველოს ტერიტორიაზე ბავშვის შვილად აყვანისა და 
მინდობით აღზრდის პროცედურების ეფექტიანად განხორციელებას (მუხლი 1)12. 
 

ეს კანონი ადგენს არასრულწლოვანი საქართველოს მოქალაქის ან საქართველოში 
სტატუსის მქონე მოქალაქეობის არმქონე პირის შვილად აყვანისა და მინდობით 
აღზრდის წესს, პირობებსა და პროცედურებს, აგრეთვე აწესრიგებს 
ურთიერთობებს, რომლებიც მათი განხორციელებისას წარმოიქმნება 
სახელმწიფოსა და მშვილებელს/მიმღებ ოჯახს შორის.  
 
აღნიშნული კანონის თანახმად მინდობით აღზრდა ეს არის სახელმწიფოსა და 
მიმღებ ოჯახს შორის დადებული ხელშეკრულების საფუძველზე მიმღები 
ოჯახის მიერ ბავშვის მოვლა და აღზრდა. შვილად აყვანა კი კანონით 
დადგენილი წესით მშვილებელსა და ნაშვილებს შორის წარმოშობილი ისეთივე 
ურთიერთობა, როგორიცაა მშობელსა და შვილს შორის. 
 
სამოქალქო კოდექსის შესაბამისი ნორმის ანალოგიურად „შვილად აყვანისა და 
მინდობით აღზრდის შესახებ“ საქართველოს კანონის  მე-5 მუხლი ადგენს ვინ 
შეიძლება იყოს მშვილებელი. ასევე  ვის არ აქვს უფლება შვილად აიყვანოს 
ბავშვი. სამწუხაროა, რომ ამ ჩამონათვალში ხვდებიან პირები, რომლებსაც 
ჯანმრთელობის მდგომარეობის გამო (სამინისტროს მიერ დამტკიცებული 
დაავადებათა სიის მიხედვით) არ შეუძლიათ ბავშვის აღზრდა.  
 

“შვილად აყვანის  პროცედურებისა და ფორმების დამტკიცების შესახებ” 
საქართველოს შრომის, ჯანმრთელობისა და სოციალური დაცვის მინისტრის 
2010 წლის 26 თებერვლის N50/ნ ბრძანების   მე-6 მუხლი შეიცავს დაავადებათა 

                                                   
12 https://matsne.gov.ge/index.php?option=com_ldmssearch&view=docView&id=1529579&lang=ge 

ჩამონათვალს, რომელთა არსებობის შემთხვევაში პირს არა აქვს უფლება იყოს 
მშვილებელი. დასახელებული მუხლის „გ“ პუნქტის თანახმად მშვილებელი არ 
შეიძლება იყოს პირი, რომელსაც აღენიშნება შემდეგი დაავადებები: 

გ.ა) ტუბერკულოზი (აქტიური და ქრონიკული) ნებისმიერი 
ლოკალიზაციის; 

გ.ბ) შინაგანი ორგანოების დაავადებები დეკომპენსაციის სტადიაში; 
გ.გ) ნერვული სისტემის, საყრდენ-მამოძრავებელი აპარატის მყარი, 

მნიშვნელოვნად გამოხატული დაავადებები და დაზიანებები, რაც გამოიწვევს 
მოძრაობასა და კოორდინაციის მნიშვნელოვან დარღვევას; 

გ.დ) ნებისმიერი ლოკალიზაციის ავთვისებიანი, ონკოლოგიური 
დაავადებები; 

გ.ე) ნარკომანია, ტოქსიკომანია, ალკოჰოლიზმი; 
გ.ვ) ინფექციური დაავადებები მათი დისპანსერული აღრიცხვიდან 

მოხსნამდე; 
გ.ზ) ფსიქიკური დაავადებები, რომლის დროსაც ავადმყოფი, არსებული 

წესების გათვალისწინებით მიჩნეულია ქმედუუნაროდ ან 
შეზღუდულქმედუნარიანად; 

გ.თ) ყველა დაავადება და ტრავმა, რომელმაც გამოიწვია მკვეთრად ან 
მნიშვნელოვნად გამოხატული შეზღუდული შესაძლებლობის სტატუსის 
მინიჭება, რომელიც ახდენს გავლენას ბავშვის სრულფასოვან აღზრდა-
განვითარებაზე. 
 
დაავადებათა ჩამონათვალის მიხედვით თუ ვიმსჯელებთ, შეზღუდული 
შესაძლებლობის მქონე პირთა დიდ ნაწილს ფაქტიურად ერთმევა უფლება იყოს 
მშვილებელი, ანუ პოტენციური მშობელი. კიდევ ერთხელ გვინდა ხაზი 
გავუსვათ იმ ფაქტს, რომ მსგავსი ჩანაწერი დისკრიმინაციული ხასიათის 
მატარებელია და ეწინააღმდეგება გაეროს 2006 წლის შეზღუდული 
შესაძლებლობის მქონე პირთა კონვენციის მოთხოვნებს, კერძოდ მის პრინციპებს, 
რომელთა თანახმად აუცილებელია ადამიანის თანდაყოლილი პიროვნული 
ღირსების, მისი ინდივიდუალური ავტონომიის პატივისცემა, 
გადაწყვეტილების მიღების თავისუფლებისა და პიროვნების 
დამოუკიდებლობა, დისკრიმინაციის დაუშვებლობა; პატივისცემა შეზღუდული 
შესაძლებლობის მქონე პირთა განსხვავებულობისადმი;  მათი აღიარება 
ადამიანთა შორის არსებული განსხვავებულობის შემადგენელ ნაწილად, 
თანაბარი შესაძლებლობის უზრუნველყოფა და სხვა.   

როგორც ზემოთ აღვნიშნეთ, კონვენციის 23-ე მუხლის თანახად დადგენილია 
შეზღუდული შესაძლებლობის მქონე პირთა საცხოვრებლისა და ოჯახის 
პატივისცემა. 
 
სახელმწიფოებმა უნდა მიიღონ შესაბამისი ეფექტური ზომები შეზღუდული 
შესაძლებლობის მქონე პირთა მიმართ დისკრიმინაციის აღმოსაფხვრელად, 

ქორწინებასთან, ოჯახთან, მშობლის ფუნქციებთან და პირად 

ურთიერთობებთან დაკავშირებულ ყველა საკითხთან მიმართებაში. ამ 
ზომების მიღებამ უნდა უზრუნველყოს შეზღუდული შესაძლებლობის მქონე 
პირთა უფლება, მიიღონ თავისუფალი და საპასუხისმგებლო  

გადაწყვეტილება შვილების რაოდენობასა და მათ დაბადებას შორის 
ინტერვალზე, ასევე მათი ასაკისათვის შესაფერისი ინფორმაცია და 
განათლება რეპროდუქციულ, ოჯახის დაგეგმვის საკითხებზე. მონაწილე 
სახელმწიფოები შესაბამის დამხარებას უწევენ შეზღუდული შესაძლებლობის 
მქონე პირებს ამ უფლებათა რეალიზებაში;  
 
კონვენციის თანახმად სახელმწიფოებმა უნდა უზრუნველყონ შეზღუდული 
შესაძლებლობის მქონე პირთა უფლება-მოვალეობების რეალიზება და 
შესაბამისი დახმარება გაუწიონ მათ ბავშვების აღზრდასა და მშობლის როლის 
შესრულებაში (მუხლი 23, პუნქტი 2). 
 
ჩვენი ქვეყნის სინამდვილეში ნაკლებად ხდება შეზღუდული შესაძლებლობის 
მქონე პირთა ოჯახების გაძლიერება. სამწუხაროდ, ხშირ შემთხვევაში 
სახელმწიფო არჩევს საპირისპირო, შედარებით „მარტივი“ გამოსავლის მოძიებას 
და მინდობით აღზრდაში ხდება შეზღუდული შესაძლებლობის მქონე პირთა 
შვილების განთავსება, რითაც როგორც აღვნიშნეთ იზღუდება მათი მშობლის 
უფლების განხორციელების შესაძლებლობა. 
 
სერიოზული პრობლემაა შეზღუდული შესაძლებლობის მქონე ბავშვების 
განცალკევება მშობლებისგან.  
 
კონვენციის თანახმად სახელმწიფოებმა უნდა უზრუნველყონ შეზღუდული 
შესაძლებლობის მქონე ბავშვების ოჯახში ცხოვრების უფლება სხვებთან  
თანასწორობის საფუძველზე. ამ უფლების რეალიზების, ასევე შეზღუდული 
შესაძლებლობის მქონე ბავშვების დამალვის, მიტოვების, უარყოფის ან 
სეგრეგაციის თავიდან აცილებისათვის, მონაწილე სახელმწიფოები, 
შეზღუდული შესაძლებლობის მქონე ბავშვებსა და მათ ოჯახებს წინასწარ 

უზრუნველყოფენ ამომწურავი ინფორმაციით, მომსახურებითა და 

დახმარებით. შეზღუდული შესაძლებლობის მქონე ბავშვები არ უნდა იქნან 
დაშორებული მშობლებისგან მათი სურვილის საწინააღმდეგოდ, ასევე ერთ-

ერთი ან ორივე მშობლის შეზღუდული შესაძლებლობის გამო (კონვენციის 
მუხლი 23, პუნქტი 4).  
 
მხოლოდ  ალტერნატიული ზრუნვის ყველა ფორმის გამოყენების შემდეგ 
შეიძლება იქნას მიღებული გადაწყვეტილება, შეზღუდული შესაძლებლობის 
მქონე ბავშვებისთვის სხვა, მხოლოდ ოჯახურ გარემოსთან მიახლოვებული 
გარემოს შექმნის შესახებ (კონვენციის მუხლი 23, პუნქტი 5).    
  
საქართველოს სინამდვილეში უმეტესწილად უგულებელყოფილია ბავშვის 
ოჯახურ გარემოში აღზრდის უპირატესი უფლების რეალიზება.  
 
აქვე უნდა აღვნიშნოთ, რომ მშობლის უფლება-მოვალეობების 
შეზღუდვა/შეჩერების მარეგულირებელი კანონმდებლობის ანალიზის დროს 
ჩვენი მსჯელობა ემსახურება იმ ხარვეზებისა და პრობლემების წარმოჩენას, 
რომლებსაც ადგილი აქვს მინდობით აღზრდის განხორციელების დროს და არა 
კანონმდებლობისა და ზოგადად ამ ინსტიტუტის უარყოფას ან მის 
დისკრედიტაციას.  

არსებული პრობლემების მოგვარების მიზნით აუცილებელია ქართული 
კანონმდებლობა შესაბამისობაში მოვიდეს შეზღუდული შესაძლებლობის მქონე 
პირთა გაეროს 2006 წლის კონვენციის მოთხოვნებთან. 

როგორც ცნობილია 2013 წლის 26 დეკემბერს საქართველოს პარლამენტის მიერ 
რატიფიცირებულ იქნა შეზღუდული შესაძლებლობის მქონე პირთა უფლებების 
შესახებ გაეროს კონვენცია (CRPD)13. 

კონვენციის მე-4 მუხლის თანახმად სახელმწიფოები კისრულობენ 
ვალდებულებას, უზრუნველყონ და ხელი შეუწყონ შეზღუდული 
შესაძლებლობის მქონე პირთა მიერ ადამიანის უფლებებისა და ძირითად 

თავისუფლებათა სრულ რეალიზებას, შეზღუდული შესაძლებლობის 
საფუძველზე აღმოცენებული ყოველგვარი დისკრიმინაციის გარეშე. საჭიროა 
საკანონმდებლო, ადმინისტრაციული და სხვა ზომების გატარება კონვენციით 

გათვალისწინებული უფლებების უზრუნველყოფისათვის; ამასთან უნდა 
შეიცვალოს არა მხოლოდ კანონმდებლობა, არამედ ყველა ჩვეულება, ტრადიცია 
და დამკვიდრებული პრაქტიკა, რომელიც ლახავს შეზღუდული შესაძლებლობის 
მქონე პირთა უფლებებს. 

                                                   
13 https://matsne.gov.ge/index.php?option=com_ldmssearch&view=docView&id=2164946&lang=ge 

საქართველოს სახალხო დამცველი მიესალმება ქვეყნის საკანონმდებლო 
ორგანოს მიერ შეზღუდული შესაძლებლობის მქონე პირთა უფლებების შესახებ 
გაეროს კონვენციის რატიფიცირების ფაქტს და აღნიშნული სამართლებრივი 
დოკუმენტის დებულებებიდან გამომდინარე მიაჩნია, რომ ამ ეტაპზე 
აქტუალურია ეროვნულ კანონმდებლობაში საერთაშორისო ვალდებულებების 
გათვალისწინება; კონვენციის იმპლემენტაციის მიზნით საერთაშორისო 
სამართლებრივი ნორმების ფაქტიური რეალიზაცია შიგასახელმწიფოებრივ 
დონეზე. 

 


